Коми Республика, «Туй концессия» ичӧт кывкутана котыр да Газпромбанк кырымалісны Сыктывкар – Нарьян-Мар автомашина туй стрӧитӧм вылӧ веськыд артмӧдчӧм

Артмӧдчӧм кырымалӧм - тайӧ проектлӧн сьӧм боксянь бӧръя тшупӧд, мый пӧртсьӧ олӧмӧ концессия схема серти, кӧні артыштӧма выльмӧдны, стрӧитны да уджӧдны Малая Пера - Йираёль да Йираёль – Кӧджарӧм участокъяс 80,5 километра ӧтув кузьтаӧн. Кырымалӧм артмӧдчӧм серти автомашина туйяс кӧсйӧны пыртны уджӧ 2019 воӧ. Проектлӧн доныс – 4,8 миллиард шайт. 11 вося кадколаст вылӧ проект збыльмӧдӧм йылысь концессионнӧй артмӧдчӧм кырымалісны 2015 вося сора тӧлысь 22 лунӧ Коми Республикаса туй агентство да «Туй концессия» ичӧт кывкутана котыр костын.
«Проект збыльмӧдӧмыс лоӧ подулӧн сы вылӧ, медым водзӧ сӧвмӧдны Коми Республика да Ненеч автономнӧй кытш костын йитӧдсӧ. Индӧм участокъяс уджӧдӧмыс сетас во гӧгӧр веськыд автомашина туй Сыктывкар да Печора костын. «Сыктывкар – Ухта – Печора – Усинск – Нарьян-Мар» туй стрӧитӧмыс лоӧ гырысь инфраструктура проектъясысь ӧтиӧн, мый отсалас бурмӧдны Коми Республикаса войвыв районъясын, НАО-ын да Баренцев саридзлӧн берег дорын мусир да биару да мупытш озырлун перъян комплексъяслысь уджсӧ», – тӧдчӧдіс Артмӧдчӧм кырымалігӧн Коми Республикаса стрӧитчан, оланін да коммунальнӧй, туй овмӧс министр Виктор Абулгафаров.
«Туй концессия» ичӧт кывкутана котыр пырӧ Автобан компанияяс группаӧ – автомашина туй стрӧитан гырысь федеральнӧй участвуйтысьяс пиысь ӧтиӧ. Автомашина туй стрӧитӧм серти медыджыд подрядчикӧн лоӧ тайӧ группаӧ пырысь «Ханты-Мансийскдорстрой» восьса акционер котыр компания.
«Коми Республика – инвестицияяс вылӧ ышӧдана дінму зэв ыджыд сӧвман вынйӧрӧн. Туй инфраструктура бурмӧдӧмыс, дерт, отсалас сӧвмӧдны дінмуын экономика, содтас вот перйӧм. Ми тӧдам, мый дінмуын тайӧ проектсӧ збыльмӧдӧм бӧрын мыччысясны туй стрӧитан да мукӧд проект финансируйтӧм вылӧ ӧшмӧсъяс. Ми кӧсъям, медым Коми Республика, Газпромбанк да миян компания дыр на уджъёртасисны», – висьталіс Автобан финансӧвӧя сӧвмӧдан медыджыд директорӧс вежысь Денис Анисимов.

Туй стрӧитан проектсӧ пыртӧма Инвестиция проектъяслы отсӧг сетан уджтасӧ, мый вынсьӧдӧма Россиялӧн Веськӧдлан котырса 1044 №-а шуӧмӧн, да сетӧма сылы канму гарантия.
«Тайӧ проектсӧ збыльмӧдӧмыс, кутшӧмӧс лӧсьӧдӧма концессияӧн бура вӧдитчӧмӧн, сетӧ позянлун йитчыны Коми Республикаын войвыв районъяскӧд да олан пунктъяскӧд, а сідзжӧ могмӧдны войвывса районъясӧс колана тӧварӧн. Ми чайтам, мый дінмуын олысьяс вылӧ донъяласны туй стрӧитӧмсӧ, ӧд сійӧ отсалас налы бурджыка овны», – юӧртіс Газпромбанклӧн Проектнӧй да структурнӧй  финансирование департаментса веськӧдлысь директор – Инфраструктура проектъяслӧн дирекцияса юрнуӧдысь Павел Бруссер.
